15 सप्टेंबर 2020 रोजी महाराष्ट्र  टाइम्स वृत्तपत्रामध्ये शाश्वत विकासात  अभियंत्यांच्या योगदानाबद्दल लेख

‌भारताची लोकसंख्या दिवसेंदिवस वाढत आहे. वाढती लोकसंख्या व औद्योगिकीकरणामुळे ऊर्जेच्या मागणीत सतत वाढ होत आहे. अन्न, वस्त्र, निवारा या मानवाच्या प्राथमिक  गरजा आहेत तसेच आधुनिक संस्कृतीमध्ये ऊर्जासुद्धा मानवाची  प्राथमिक गरज बनली आहे. भारत हा जगामध्ये ऊर्जा उत्पादन करण्यामध्ये व वापरण्यामध्ये तिसऱ्या क्रमांकावर आहे.मानवाला आवश्यक असणारी विविध रूपातील ऊर्जा मिळवण्यासाठी विविध ऊर्जास्रोत वापरले जातात.ऊर्जा एका रूपातून दुसऱ्या रुपात रूपांतरित करता येते .यामध्ये विद्दुत उर्जानिमिती हा एक महत्वाचा भाग आहे.विद्दुत ऊर्जानिर्मितीसाठी वेगवेगळ्या उर्जास्रोतांचा वापर केला जातो. यामध्ये औष्णिक ऊर्जा, सौर ऊर्जा, पवन ऊर्जा, अणू ऊर्जा, जल विद्दुत ऊर्जा इ. ऊर्जाचे रूपांतर अभियांत्रिकी क्षेत्रात झालेल्या संशोधनामुळे विद्दुत ऊर्जेत केले जाते.या ऊर्जा प्रकारांपैकी औष्णिक ऊर्जेचा विद्दुत उर्जानिर्मितीमध्ये सर्वाधिक वाटा आहे. एकूण विद्दुत उर्जानिर्मितीपैकी 75.09% ऊर्जानिर्मिती ही औष्णिक उर्जेमार्फत केली जाते. तसेच जल विद्दुत ऊर्जा ( 11.21%) , पवन ऊर्जा (4.65%), सौर ऊर्जा ( 3.60%), न्यूक्लिअर ऊर्जा (3.33%)यांचा वाटा आहे. औष्णिक विद्दुत निमितीमध्ये कोळश्याचा 72% वापर  केला जातो. 2019-20 या आर्थिक वर्षांमध्ये सुमारे 1550 अब्ज युनिट एवढी विद्दुत निर्मिती झाली आहे. 
औष्णिक ऊर्जा निर्मितीसाठी उष्णता ऊर्जेचा वापर केला जातो. ही उष्णता कोळसा जाळल्यामुळे मिळते. जेंव्हा कोळसा जाळून पाणी गरम करतात व त्यामध्ये तयार झालेली वाफ उच्चदाबाने झोतयंत्र(Turbine) च्या पात्यावर टाकून Turbine फिरवतात. तसेच Turbine ला Generator जोडलेले असते. त्यामुळे Turbine चे पाते फिरले की Generator मधील चुंबक फिरते व विद्दुत निर्मिती होते. बॉयलर मध्ये कोळश्याचे ज्वलन झाले की उत्सर्जित वायू उंच धुराड्या मार्फत हवेत सोडले जातात.औष्णिक विद्दुत निर्मिती हा जरी विद्दुत निर्मितीसाठी मोठ्या प्रमाणावर वापरला जाणारा मार्ग असला तरी, कोळसा जाळल्यानंतर तयार होणाऱ्या राखेवर नियंत्रण न ठेवल्यास काही पर्यावरणीय समस्याही निर्माण होतात.
 भारतात कोळश्याचे साठे मर्यादित असून , सध्या ज्ञात असलेला कोळसा सुमारे 148.79 अब्ज टन एवढा आहे. भारतात आढळणारा कोळसा इतर देशाच्या तुलनेने कमी दर्जाचा आहे. एक टन कोळसा जाळला की 300 ते 400 किलो राख तयार होते या राखेवर नियंत्रण न राखल्यास , ती  मानवास आणि पर्यावरणास घातक ठरू शकते. कोळशाच्या ज्वलनाने होणारे हवेचे प्रदूषण , उत्सर्जित होणारे हानिकारक वायू जसे की कार्बन डायऑक्साइड, सल्फर डायऑक्साइड, नायट्रोजन डायऑक्साइड तसेच धुराड्या मार्फत निघणारे सूक्ष्म कण(PM), ज्यामुळे श्वसन संस्थेचे गंभीर आजार उद्भवू शकतात.

परंतु शाश्वत विकासासाठी ऊर्जानिर्मिती आणि प्रदूषण नियंत्रण या दोन्ही गोष्टी महत्त्वाच्या आहेत. ऊर्जानिर्मिती करताना होणारा कोळशाच्या वाढता वापर व त्यासाठी करावे लागणारे उत्खनन तसेच त्यामुळे होणारे प्रदूषण  ( जसे की सूक्ष्म कण व उत्सर्जित वायू ) यांवर अभियांत्रिकी तंत्रज्ञानाच्या सहाय्याने मात करणे शक्य झाले आहे . जसे राखेवर नियंत्रणसाठी म्हणजेच राख गोळा करण्यासाठी Electrostatic Precipitator (ESP) , सल्फर डायऑक्साइड गॅस काढण्यासाठी Flue-Gas Desulfurization (FGD) आणि नायट्रोजन डायऑक्साइड नियंत्रण राखण्यासाठी  Selective Catalytic or Noncatalytic Reduction (SCR/SNCR)इ.साधनांचा वापर केला जातो. तसेच ESP मधून गोळा केलेली राख विविध कामासाठी वापरण्यात येते , जसे की सिमेंट, काँक्रेट, वीट निर्मिती, बांधकामासाठी ,शेतीसाठी इ. तसेच या राखेचा उपयोग अजून कोठे करता येईल यावर अभियंत्यांचे संशोधन सुरूच आहे. यानिमित्त सरकार वेळोवेळी मार्गदर्शक तत्वे जाहीर करत आहे. कोळश्याचे साठे हे मर्यादित असून शाश्वत विकासासाठी आपण जास्तीत जास्त सौर ऊर्जा, पवन ऊर्जा, जल विद्दुत ऊर्जा इ. पर्याय निवडले पाहिजेत.तसेच भारताला ऊर्जा क्षेत्रात आत्मनिर्भर होण्यासाठी आपल्या देशातील  उपलब्ध असलेल्या साधनसंपत्तीचा व अपारंपरिक उर्जास्रोतांचा वापर योग्यरितीने करणे गरजेचे आहे . ऊर्जानिर्मिती क्षेत्रामध्ये स्थापत्य,विद्दुत,यंत्र, कोळसा खाण तसेच डिजिटल युगात संगणक, माहिती तंत्रज्ञान ,विद्दुत आणि दूरसंचार अभियंत्यांचे लक्षणीय योगदान ठरते. देशाला आत्मरनिर्भर बनवण्यासाठी अहोरात्र काम करणाऱ्या सर्व अभियंत्यांना अभियंता दिनाच्या खूप खूप शुभेच्छा.
· लेखक विकास मोहन जगदाळे औरंगाबाद येथील  शासकीय अभियांत्रिकी महाविद्यालयात स्थापत्य विभागात अंतिम वर्षाला शिकत आहे.

